
ХРОНІКА ВЫЗВАЛЕННЯ ВІЦЕБСКАЙ ВОБЛАСЦІ 

 

Браслаўскі раён 

 

Напрыканцы чэрвеня 1941 года Браслаўскі раён быў акупіраваны нямецка-фашысцкімі 

захопнікамі. На тэрыторыі раёна было знішчана 97 населеных пунктаў, 2339 двароў, расстраляна 

10254 чалавекі, выгнана ў фашысцкае рабства 3160 чалавек. Некаторыя вёскі былі цалкам спалены 

разам з жыхарамі і больш не аднавіліся. 

На тэрыторыі раёна дзейнічалі Азяраўскае камсамольска-маладзёжнае падполле (ліпень 

1942 г. – ліпень 1944 г.), Браслаўскае патрыятычнае падполле (верасень 1942 г. – ліпень 1944 г.), 

партызанскія брыгады «Спартак», імя Г. К. Жукава, «За Радзіму», партызанскі атрад імя 

І. В. Сталіна, Браслаўскія падпольныя райкамы КП(б)Б і ЛКСМБ. 

Раён вызвалены войскамі 1-га Прыбалтыйскага фронту сумесна з партызанамі на пачатку 

ліпеня 1944 года ў ходзе праведзеных на першым этапе аперацыі «Баграціён» Полацкай (29 чэрвеня – 

4 ліпеня) і на другім – Шаўляйскай (5–31 ліпеня) наступальных аперацый. Баявыя дзеянні вялі войскі 

6-й гвардзейскай арміі, 154-я стралковая дывізія і 1-шы танкавы корпус фронту. 

БАІ ЗА ВЫЗВАЛЕННЕ БРАСЛАЎШЧЫНЫ 

 

Пасля паспяховага правядзення Полацкай аперацыі войскі І Прыбалтыйскага фронту (далей 

ІПФ) імкліва рухаліся на захад да граніц СССР. Франтавыя падраздзяленні, якія дзейнічалі на сутыку 

дзвюх моцных нямецкіх груповак («Поўнач» і «Цэнтр»), змаглі ізаляваць іх адна ад адной і такім 

чынам не далі магчымасці групе «Поўнач» прыйсці на дапамогу церпячай бедства групе «Цэнтр». 

Уваходзячы ў склад фронту 6-я гвардзейская армія рухалася крыху наперадзе, наступаючы на 

Глыбокае і Казяны. У перыяд з 29 чэрвеня па 4 ліпеня яе галоўныя сілы прасунуліся на 120–130 км 

і выйшлі на рубеж Міёры – паўднёвы бераг возера Дрысвяты – Опса – паўночныя берагі азёр Богіна 

і Нарач. 

Так у ІПФ з’явілася рэальная магчымасць без аператыўнай падрыхтоўкі пачаць другі этап 

Беларускай наступальнай аперацыі. 

У той час ужо да 60 % тэрыторыі Браслаўшчыны было вызвалена ад захопнікаў. Гэтаму 

паспрыяла хуткае прасоўванне Чырвонай Арміі па нашай зямлі і кантроль часткі раёна партызанамі. 

Брыгада «Спартак», напрыклад, разам з літоўскімі партызанамі брыгады «Жальгірыс» 2 ліпеня з 

баямі заняла Відзы і два дні ўтрымлівала пасёлак. У гэты ж дзень імі была занята і Опса. Але немцам 

удалося выбіць з іх партызан. 

5 ліпеня пачалася Шаўляйская наступальная аперацыя. Камандаванне І Прыбалтыйскага 

фронту паставіла перад 6-й гвардзейскай арміяй задачу хутка авалодаць важнымі стратэгічнымі 

пунктамі – Браславам, Відзамі і Друяй. 

Адной з першых на тэрыторыю Браслаўшчыны ўвайшла 166-я стралковая дывізія (камандзір 

генерал-маёр А. Светлякоў). Яе 423-ці полк на мяжы Краснасельцы – Ельня разбіў ворага і 

перарэзаў шашу на Браслаў, Бароўку (Сілене), Карасіна і чыгунку Опса – Друя. Далейшае 

наступленне на Браслаў вялося з заходняга і ўсходняга накірункаў. 

На дапамогу 166-й стралковай дывізіі прыйшла 44-я мотастралковая брыгада (камандзір 

падпалкоўнік А. Халаеў), якая навязала бой праціўніку ля в. Азяраўцы. Удзел у баях ля Браслава 

прынялі і партызаны брыгады імя Жукава. У рашаючы момант на прарыў абароны немцаў ля 

в. Шакуры быў кінуты полк 9-й гвардзейскай стралковай дывізіі. Такім чынам, савецкія войскі 

ўшчыльную наблізіліся да Браслава з двух бакоў. Нямецкаму гарнізону ў горадзе, які налічваў             

3–3,5 тыс. чалавек, пагражала акружэнне, і ён адышоў на поўнач у міжазёрную прастору. Дата 

вызвалення Браслава ў розных крыніцах неаднолькавая. Узгадваюцца і 6, і 8 ліпеня, але найбольш 

верагодная ўсё ж 6 ліпеня. 

У першыя дні ліпеня 1944 года былі вызвалены і іншыя буйныя населеныя пункты 

Браслаўшчыны. 2–4 ліпеня на тэрыторыі Міёрскага раёна адбыліся жорсткія баі за Друю, якая 

ўяўляла сабой на Заходняй Дзвіне важны плацдарм, захоп якога дазваляў паскорыць далейшае 

наступленне на Прыбалтыку. 

Наступаючым 9, 29 і 270-й дывізіям на мяжы Урбанава – Мілашава – Тычкі процістаялі значна 

мацнейшыя нямецкія часці, якім 3–4 ліпеня перадавыя падраздзяленні Чырвонай Арміі спрабавалі 

навязаць бой. У адной з такіх сутычак праславіўся разлік батарэі 125-мм гармат старшыны 



В. Бабічава. Калі ў яго скончыліся снарады, байцы пайшлі з сапёрнымі лапаткамі ўрукапашную. За 

гэты подзвіг В. Бабічаву было прысвоена званне Героя Савецкага Саюза. 

6 ліпеня Друя трапіла пад моцны авіяналёт і артабстрэл. Вораг быў прыціснуты да зямлі. 

Гэтым яго становішчам скарысталіся часці Чырвонай Арміі. У журнале баявых дзеянняў                                  

29-й стралковай дывізіі знаходзім запіс: «302 полк да 11.20 6 ліпеня 1944 г. штурмам авалодаў 

г. Друя. Неабходна адзначыць мужнасць камандзіра палка палкоўніка Арабца, які сам узняў полк у 

атаку і павёў на штурм Друі». Але яшчэ з 7 па 14 ліпеня пазіцыйныя баі вяліся на яе ўскрайках. 

Хуткае вызваленне Відзаў дазволіла чырвонаармейцам перарэзаць чыгунку Дзвінск – Вільня 

і выйсці ў тыл дзвінскіх умацаванняў. Таму сюды, акрамя 46-й авангарднай дывізіі, былі накіраваны 

з франтавога рэзерву 46-я механізаваная, 89-я танкавая і 44-я мотастралковая брыгады і 1124-ты 

полк 334-й стралковай дывізіі. 4 ліпеня 46-я гвардзейская стралковая дывізія па ходзе маршруту 

авалодала Відзамі, але неўзабаве пакінуты тут батальён быў са значнымі стратамі выбіты немцамі. 

На працягу двух наступных дзён за гарадок вяліся бесперапынныя баі з 215-й пяхотнай дывізіяй і 

курляндскім палком «Вікінг» немцаў. Значны ўрон ворагу наносілі самалёты 3-й паветранай арміі. 

Канчатковая спроба вызваліць Відзы была зроблена 8 ліпеня. 89-я танкавая брыгада пасля маршу 

пераправілася праз р. Дрысвяціцу. А з усходняга боку да Відзаў спяшаліся мотастралкі. У ноч з 8 на 

9 ліпеня 1124-ты полк ва ўзаемадзеянні з 46-й брыгадай у ходзе раптоўнага штурму ў 4 гадзіны 

авалодаў Відзамі. 

Неабходна адзначыць мужнасць і гераізм савецкіх байцоў, двум з якіх – лейтэнанту 

А.Аляксееву і старшыне А. Ісыпіну з 1124-га палка – за баі пад Відзамі было прысвоена званне 

Герояў Савецкага Саюза. 

Пасля вызвалення асноўных населеных пунктаў на Браслаўшчыне ўсталявалася наступная 

лінія фронту (на 9.07.44 г.): усходні бераг возера Дрысвяты – в. Карасіна – воз. Бужа – 

в. Мар’янполле – заходні бераг возера Струста – воз. Снуды – в. Слабодка – в. Чэрнева – м. Друя. 

Прыродныя асаблівасці яе – перасечаная мясцовасць, мноства азёр, забалочанасць – у дадатак да 

пабудаванай абароны з’явіліся сур’ёзнай перашкодай на шляху 6-й гвардзейскай арміі. Немцы 

спадзяваліся, што тут, паміж азёр, затрымаюць націск Чырвонай Арміі і перавядуць баі ў зацяжны 

стан. 

Для наступлення камандаванне арміі правяло перагрупоўку сіл. У баі ўступілі 9-я 

гвардзейская стралковая дывізія, 47-я стралковая дывізія, 51-я стралковая дывізія. 9–15 ліпеня 

асноўныя падзеі разгарнуліся ля вёсак Карасіна і Слабодка, на мяжы азёр Бужа – Струста – Снуды. 

51-я дывізія, спрабуючы выйсці да чыгуначнай станцыі Турмантас (Літва), наступала на Карасіна. Баі 

ішлі з пераменным поспехам. Нямецкія войскі мелі перавагу ў сіле, таму ў наваколлі Карасіна 

загінула многа чырвонаармейцаў, сярод якіх і камандзір батальёна 287-га палка маёр А. Жданаў, 

якому пасмяротна прысвоена званне Героя Савецкага Саюза. 

Адным з цікавых эпізодаў вызвалення раёна быў і бой за вызваленне Слабодкі, які вяла              

154-я стралковая дывізія (камандзір П. Сачылаў). У журнале 437-га стралковага палка запісана, што 

11 ліпеня ў 16.00 полк уступіў у бой на ўчастку Друйск – Слабодка, авалодаў чыгункай і замацаваўся 

паблізу Слабодкі. У 18.00 праціўнік пачаў контратаку да роты і 3 танкаў, але быў адбіты. Камандзір 

палка вырашыў уварвацца ў вёску і навязаць вулічны бой. Карыстаючыся цемнатой, байцы дасягнулі 

мэты. Галоўным вузлом супраціўлення была званіца касцёла, дзе стаялі 4 кулямёты праціўніка. 



Камандзір разведроты малодшы лейтэнант Купцоў на чале штурмавой групы разведчыкаў знішчыў 

гэту агнявую кропку. 13 ліпеня ў 3.00 праціўнік быў канчаткова выбіты са Слабодкі і пачаў адыходзіць. 

Найбольш складаныя і па стратэгічных мэтах, і па канцэнтрацыі супрацьстаячых сіл баявыя 

дзеянні адбываліся з 11 па 19 ліпеня ў міжазёрнай частцы Браслаўшчыны (лінія азёраў Сіта – 

Саванар – Бужа – Струста – Снуды – Плюсы). 11–12 ліпеня, нягледзячы на абстрэл з гармат 

мінамётаў, авіяцыйныя бамбёжкі і танкавыя атакі праціўніка, Чырвоная Армія пайшла ў наступленне. 

47-я стралковая дывізія вызваліла Крукі, Макяны, Яланцы, Плікішкі. 29-я стралковая дывізія 

прасунулася да берага воз. Снуды, 9-я гвардзейская стралковая дывізія вызваліла вёскі Дзерукі, 

Дубіна, Жвірблі. Але 13 ліпеня актывізаваліся часці праціўніка, і многія вызваленыя раней населеныя 

пункты зноў перайшлі ў яго рукі. Здараліся і крытычныя сітуацыі. 106-ты полк трапіў у акружэнне ля 

в. Раўгішкі і ледзь прабіўся праз варожыя заслоны. 

Камандаванне 6-я гвардзейскай арміі палічыла неабходным увесці дадатковыя сілы. На 

дапамогу 47-й і 9-й гвардзейскім, 29-й і 154-й стралковым далучыліся 90-я і 71-я гвардзейскія дывізіі, 

46-я механізаваная брыгада. Да 19 ліпеня ў міжазёрнай прасторы ішлі кругласутачныя баі. У вёсцы 

Быстрамаўцы нават дайшло да рукапашнага бою. На беразе Снудаў быў літаральна расстраляны 

28-мы артполк. Бязлітасны характар насілі баі ля в. Плюсы. У іх праславіўся камандзір роты 22-га 

стралковага палка капітан І. Валчкоў, якому пасмяротна было прысвоена званне Героя Савецкага 

Саюза. 

На 20 ліпеня склалася наступная лінія абароны: в. Мялка – в. Карасіна – воз. Бужа – 

в. Жвірблі – в. Баруны – в. Юраны. Штаб 6-й гвардзейскай арміі пакінуў 29-ю стралковую дывізію 

абараняцца на вялізнай тэрыторыі ад возера Бужа да возера Снуды, а ўсе астатнія часці вывеў на 

флангі. Планавалася, што нямецкія войскі лёгка прарвуць абарону і трапяць у «кацёл». Аднак немцы 

не зрабілі гэтага. 

23 ліпеня паспяховыя баі 154-й і 29-й стралковых дывізій далі магчымасць Чырвонай Арміі 

выйсці на тэрыторыю Латвіі. На тэрыторыі нашага раёна засталіся два вузлы, дзе вораг не здаваў 

пазіцыі, наваколлі вёсак Плюсы і Карасіна. Найбольш цяжкія баі праходзілі ля Карасіна, якое 

канчаткова было вызвалена толькі вечарам гэтага дня. А 24 ліпеня ў 12 гадзін 473-ці полк увайшоў 

у Плюсы. 

Як бачым, з 4 па 24 ліпеня на Браслаўшчыне ішлі жорсткія вызваленчыя баі, у якіх загінула 

каля 3 тысяч салдат і афіцэраў. Як памяць пра тыя падзеі засталіся на нашай зямлі брацкія магілы. 

 

А. Панцялейка, 

супрацоўнік музейнага аб’яднання 

ПАМЯТНЫ ЛІПЕНЬ 1944-ГА… 

 

Вызваленне тэрыторыі Браслаўшчыны ад нямецка-фашысцкіх захопнікаў пачалося ў 

першыя дні ліпеня 1944 года ў выніку правядзення Шаўляйскай наступальнай аперацыі. 5 ліпеня 

пачаўся другі этап беларускай вызваленчай аперацыі «Баграціён». Пасля ўдалага завяршэння 

Полацкай аперацыі арміі 1-га Прыбалтыйскага фронту імкліва рухаліся на захад, наносячы ўдары 

на стыку двух моцных груповак нямецкіх армій «Поўнач» і «Цэнтр». Савецкія войскі ізалявалі іх адна 

ад адной і не далі магчымасці групе «Поўнач» прыйсці на дапамогу церпячай бедствы групе «Цэнтр». 

У склад групы ўваходзіла 6-я гвардзейская армія (гв. А), часці якой непасрэдна вызвалялі 

Браслаўшчыну. У перыяд з 29 чэрвеня па 4 ліпеня галоўныя сілы гэтай арміі прасунуліся на 120–130 

км і выйшлі на рубеж Міёры – паўднёвы бераг воз. Дрысвяты – м. Опса – паўночныя берагі азёр 

Богіна і Нарач. 

Адной з мэт наступлення з’яўлялася хутчэйшае авалоданне войскамі важнага стратэгічнага 

пункта Дзвінска (сучасны Даўгаўпілс). Усе падзеі, звязаныя з вызваленнем Браслаўшчыны, 

непасрэдным чынам датычылі гэтай мэты. Планавалася ўдарыць па некалькіх напрамках, каб хутка 

абкружыць праціўніка і ўзяць магутны вузел абароны – Дзвінск. Накірункі ўдараў планаваліся 

наступным чынам: н. п. Відзы і Дрысвяты і наступаць наперарэз чыгункі Дзвінск – Вільня на 

н. п. Дукштас; другі ўдар скіраваць на прарыў міжазёрнага перашыйка Дрысвяты – Рычы на 

н. п. Турмантас і Зарасай; яшчэ адзін удар накіраваць на разгром умацавання – дэфіле (азёры Бужа 

– Струста – Снуды) з выхадам на н. п. Бароўка і Дзвінск. Рашучыя ўдары планавалася нанесці па 

Друі і Краславе з мэтай устанаўлення кантролю на абодвух берагах р. Заходняя Дзвіна. 

Ужо 2–3 ліпеня ў краі з’явіліся авангардныя і разведвальныя групы Чырвонай Арміі, якія 

сустрэліся з дзейнічаючымі тут партызанскімі фарміраваннямі. На Браслаўшчыне ўстанавілася 

шырокая лінія фронту: в. Казяны – усходні бераг р. Дрысвяціцы – воз. Богіна – в. Богіна – 

в. Вайнюнцы – в. Купчэлі – в. Усяны – в. Краснасельцы – в. Азяраўцы – паўночны бераг воз. Укля – 

в. Казакова – м. Друя. Заняцце без баёў значнай часткі краю абумоўлена некалькімі прычынамі: па-

першае, вялізны ціск і хуткае прасоўванне Чырвонай Арміі не дазвалялі нямецкім войскам 

пераарыентавацца на тэрміновую абарону, па-другое, перад падыходам рэгулярных войскаў існаваў 

кантроль за пэўнай часткай раёна з боку партызанскіх злучэнняў. 

5 ліпеня пачалася Шаўляйская наступальная аперацыя. Камандванне фронта паставіла 6-

й гв. А., якая павінна была прайсці праз Браслаўшчыну, першачарговую лакальную задачу: хутка 

авалодаць важнымі стратэгічнымі пунктамі – Браславам, Відзамі і Друяй. Канкрэтна авалодаць 

Браславам было загадана 166-й і 9-й гвардзейскім стралковым дывізіям. 423-ці і 735-ты палкі 

наступалі з боку Злота – Ельня, а 9-я гвардзейская стралковая дывізія – з усходняга накірунку.                

423-ці полк пасля жорсткіх баёў здолеў разбіць ворага ля в. Краснасельцы, перарэзаў шасейныя 

дарогі на Браслаў, Бароўку, Карасіна, чыгунку Опса – Друя і ўшчыльную наблізіўся да Браслава. 

44-я мотабрыгада, полк 9-й гвардзейскай стралковай дывізіі і партызаны брыгады імя Жукава 

сумеснымі дзеяннямі прадвырашылі зыход аперацыі. Перад нямецкімі злучэннямі ў горадзе (па 

ацэнцы 3–3,5 тысячы чалавек) паўстала пагроза акружэння. Вораг пачаў адыход 6 ліпеня. Поўную 



карціну процістаяння войскаў у раёне Браслава ўзнавіць цяжка ў сувязі з тым, што не захаваліся 

звесткі за 7–9 ліпеня. 

Аднак вядома, што вулічных баёў у Браславе не адбылося. Дата вызвалення Браслава ў 

розных крыніцах называецца неаднолькавая. Узгадваюцца і 6, і 8 ліпеня. 

Першапачатковасць захопу Друі тлумачылася тым, што мястэчка размяшчалася на беразе 

р. Заходняя Дзвіна. Вызваленне гэтага населенага пункта аблягчала і паскарала далейшае 

наступленне, і, зразумела, нямецкае камандаванне надало належную ўвагу яго абароне. Было 

створана некалькі радоў заслонаў, у асноўным на тэрыторыі Міёршчыны. Менавіта там адбыліся 

кульмінацыйныя баі за Друю. 

На мяжы Урбанава – Тычкі наступаючым палкам 9, 29 і 270-й дывізій процістаялі значна 

мацнейшыя нямецкія часці. 3–4 ліпеня на гэтым участку адбыліся жорсткія баі, вынікі якіх далі 

магчымасць 6 ліпеня пачаць заключныя захады па вызваленні Друі. У гэты дзень мястэчка, асабліва 

чыгуначная станцыя, трапілі пад моцны авіяналёт і артабстрэл. Вораг быў разгублены. Гэтым 

скарысталіся наземныя войскі. 

 Радкі з баявога данясення штаба 6-й гв. А: «…Перамагаючы моцнае супраціўленне з 

напрамку м. Друя, пасля 30-хвіліннага рукапашнага бою часці 270-й сд. у 11-30 авалодалі 

м. Друя… працягваючы агнявы бой». 

Здаўшы мястэчка, вораг так і не прапусціў чырвонаармейцаў да ракі. З 7 па 14 ліпеня 270-я 

стралковая дывізія вяла пазіцыйныя баі на ўскрайку. Ніякімі спробамі немагчыма было пасунуць 

ворага, і толькі з далейшымі перамяшчэннямі лініі фронту немцы пакінулі гэты плацдарм. 

Яшчэ адным вузлом процістаяння ў першыя дні ліпеня стала наваколле Відзаў. Пакінутыя 

абараняцца ў гэтым раёне 215-я пяхотная дывізія і курляндскі полк «Вікінг» з артылерыяй і танкамі 

моцна стрымлівалі ціск чырвонаармейцаў. Хутчэйшае ж вызваленне мястэчка дазваляла 

перарэзаць чыгунку Вільня – Дзвінск і выйсці ў тыл дзвінскіх умацаванняў. Сюды, апроч авангардных 

часцей – 46-й гвардзейскай стралковай дывізіі і 1124-га палка, былі накіраваны з франтавога рэзерву 

89-я танкавая, 46-я механізаваная і 44-я мотастралковая брыгады. Гэта дало магчымасць пачаць 

нарэшце ўзгоднены штурм мястэчка. Яшчэ 4 ліпеня 46-я гвардзейская стралковая дывізія па ходу 

руху ўпэўнена авалодала Відзамі, але неўзабаве была выбіта са значнымі стратамі. На працягу двух 

наступных дзён вяліся бесперапынныя баі. Значны ўрон ворагу ля Відзаў нанеслі самалёты 3-й 

паветранай арміі. У ноч з 8 на 9 ліпеня 1124-ты полк ва ўзаемадзеянні з 46-й брыгадай у выніку 

раптоўнага штурму авалодалі мястэчкам. 

Пасля вызвалення гэтых населеных пунктаў на Браслаўшчыне ўсталявалася наступная лінія 

фронту (на 9.7.1944): усх. бераг воз. Дрысвяты – в. Карасіна – воз. Бужа – в. Мар’янполле – зах. 

бераг воз. Струста – воз. Снуды – в. Слабодка – в. Друйск – м. Друя. Баі на Браслаўшчыне 

перамясціліся ў міжазёрную прастору. Прыродныя асаблівасці яе – перасечаная мясцовасць, 

лясістасць і забалочанасць, шмат азёр – у дадатак да пабудаванай абароны з’явіліся моцнай 

перашкодай на шляху 6-й гв. А. Нямецкае камандаванне, улічыўшы гэтыя асаблівасці, спадзявалася 

затрымаць наступленне і перавесці баі ў зацяжны стан. 

Для далейшага паспяховага наступлення патрабаваліся дадатковыя сілы, перагрупоўка 

дзейнічаючых падраздзяленняў. Увайшлі ў бой 9-я гвардзейская стралковая дывізія, 47-я 

стралковая дывізія, 51-я стралковая дызізія. З 9 па 14 ліпеня асноўныя падзеі адбываліся каля вёсак 

Карасіна і Слабодка, на мяжы азёр Бужа – Струста – Снуды. 51-я стралковая дывізія, спрабуючы 



выйсці да чыгуначнай станцыі Турмантас (Літва), наступала на Карасіна. 348-му палку ўдалося 

пасунуць ворага. За дзень 11 ліпеня былі вызвалены н. п. Мяжаны, Рычаны, Ёдлінава, Станкавічы, 

Жвірыні і іншыя. З пераменным поспехам ішлі баі. Нямецкія войскі ля Карасіна мелі перавес у сіле і 

таму тут загінула шмат чырвонаармейцаў. 

Другой важнейшай баявой кропкай на 11–13 ліпеня была в. Слабодка. 154-я сстралковая 

дывізія выконвала задачу па яе вызваленні. Немцы ператварылі вёску ў суцэльную засаду – на 

дахах, гарышчах, у склепах. Вылучалася сваім узбраеннем званіца з некалькімі кулямётамі і 

выдатнай магчымасцю весці з вышыні абстрэл. 11-га ліпеня 473-ці полк пачаў штурм. 12-га, 13-га 

ішлі баі, а ўначы 13 ліпеня нямецкія войскі пачалі адыход у напрамку Быстрамаўцы – Абаб’е. 

Пасля заняцця в. Слабодка палкі 154-й стралковай дывізіі пачалі праследаванне праціўніка і 

з 14 ліпеня завязалі баі на лініі Абаб’е – Быстрамаўцы – азёры Барвінка – Берца – Дубра. Вораг 

упарта абараняўся, і амаль тыдзень дывізія мусіла атакаваць пазіцыі без асаблівых поспехаў. 

Найбольш складаныя – і па стратэгічных мэтах, і па канцэнтрацыі сіл – баявыя дзеянні 

адбываліся з 11 па 19 ліпеня ў міжазёрнай частцы Браслаўшчыны (лінія азёраў Сіта – Саванар – 

Бужа – Струста – Снуды – Плюсы). 11–12 ліпеня чырвонаармейцы паспяхова, нягледзячы на 

абстрэл з гармат мінамётаў, бамбёжкі самалётаў і танкавыя атакі, пайшлі наперад. Так, 47-я 

сстралковая дывізія авалодала некалькімі населенымі пунктамі: Крукамі, Макянамі, Плікішкамі, 

Ушанішкамі. 29-я стралковая дывізія прасунулася да Свілюкоў і берага воз. Снуды. 9-я гвардзейская 

стралковая дывізія авлодала н. п. Баруны, Дзерукі і іншымі. 

На 13 ліпеня прыйшлася найбольшая актыўнасць нямецкіх войскаў, што і адбілася на 

дзеяннях наступаючых: падраздзяленні пакінулі раней занятыя вёскі, адышлі на поўдзень на 3–8 км 

і вымушаны былі з цяжкасцю абараняцца. Вялікімі сіламі пяхоты з танкамі і самаходнымі гарматамі, 

шчыльным агнём артылерыі, самалётнымі ўдарамі праціўнік метадычна адсоўваў 

чырвонаармейцаў. Здараліся крытычныя сітуацыі, як, скажам, са 106-м палком 29-й стралковай 

дывізіі. У лясным масіве ля в. Раўгішкі ён трапіў у акружэнне і ледзь прабіўся праз заслон, губляючы 

пры гэтым асабовы састаў. 

Камандаванне 6-й гв. А, у гэты напружаны момант прааналізаваўшы склаўшуюся сітуацыю, 

убачыла неабходнасці увядзення дадатковых сіл, бо праціўнік месцамі зрабіў пагражальныя 

прарывы. Былі ўведзены ў бой з рэзерву 90-я гвардзейская стралковая дывізія, 71-я гвардзейская 

стралковая дывізія, 46-я механізаваная брыгада. Кругласутачныя баі ў гэтым вузле адбываліся да 

19 ліпеня. Найбольш драматычна разгортваліся падзеі каля вёсак Іланцы, Урбаны, Дубіна, Жвірблі, 

дзе загінула шмат вайскоўцаў. Вораг, стрымліваючы агульнае наступленне на дадзеным участку, 

рыхтаваў наступныя рубяжы сваёй абароны. Толькі 19 ліпеня ў гэтым раёне наступіла паслабленне 

процістаяння пасля адыходу ворага на лінію Тартакі – Бароўка (тэрыторыя Латвіі). 

Падобная абстаноўка назіралася ў Карасінскім вузле: жорсткіх баёў не адбывалася, ішла 

перастрэлка. Змены тлумачацца тактычнымі перастаноўкамі, падрыхтоўкай інжынерных пабудоў і 

ўвядзеннем укамплектаваных, адпачыўшых падраздзяленняў з абодвух бакоў. 

На 19–20 ліпеня, калі ўжо значная частка краю была вызвалена, умоўна склалася наступная 

лінія процістаяння: в. Мялка – в. Карасіна – воз. Сіта – воз. Бужа – в. Жвірблі – в. Баруны – в. Юраны. 

Нямецкае камандаванне ўжо не надавала той увагі ўтрымліванню некаторых паселішч і ўчасткаў, як 

у пачатку ліпеня, а праводзіла перагрупоўку, спрабавала навязаць зацяжныя баі (пад в. Карасіна і 

Плюсы). Мэта заставалася ранейшай – утрымаць г. Дзвінск, не даць Чырвонай Арміі акружыць сябе. 



Маючы перавагу ў цэнтры абароны, нямецкія войскі не пайшлі наперад, як гэта бачылася штабу 6-

й гв. А. 

Паспяховыя баі 47-й стралковай дывізіі, 154-й стралковай дывізіі, 29-й стралковай дывізіі ля 

азёр Рычы і Бужа, у раёне Абаб’я далі магчымасць 20 ліпеня 29-й стралковай дывізіі выйсці да вёсак 

Ажэлішкі – Дзерукі, 22–23 ліпеня разам з суседнімі часцямі вызваліць вёскі Дубіна, Дундары, Данькі 

і з баямі выйсці на тэрыторыю Латвіі ў напрамку м. Каплава. 

Заставаліся два вузлы, дзе вораг не здаваў пазіцыі, – наваколлі вёсак Плюсы і Карасіна. 

21 ліпеня пачаліся рашучыя дзеянні ля Карасіна. Атакі пяхоты ўперамешку з артналётамі ні 22-га, ні 

23-га поспехаў не мелі. Толькі штурм пазіцый вучэбнай ротай 270-й стралковай дывізіі далі поспех. 

Коштам паловы асабовага складу вёска была ўзята. Ля Плюс падзеі разгортваліся наступным 

чынам: да 24 ліпеня чырвонаармейцы ніяк не маглі адолець ворага. Рашуча паводзілі сябе салдаты 

473-га палка 154-й стралковай дывізіі, якія да 12 гадзін здолелі зламаць супраціўленне ворага. 

24 ліпеня – апошні дзень вызваленчых баёў на Браслаўшчыне. 

На працягу ўсяго часу актыўных баявых дзеянняў наземным стралковым і механізаваным 

часцям Чырвонай Арміі дапамагала авіяцыя – знішчальная, штурмавая і бамбардзіровачная, якая з 

паветра падтрымлівала наступленне. Звычайна знішчальныя і штурмавыя самалёты праводзілі 

налёты на пазіцыі ворага, змагаліся з авіяцыяй праціўніка. Эскадрыллі бамбардзіроўшчыкаў наносілі 

бомбавыя ўдары па месцах стаянкі баявой тэхнікі і па інжынерных пабудовах. 

У ходзе вызвалення Браслаўшчыны прымалі ўдзел часці 3-й паветранай арміі. 

Дыслацыраваліся авіятары на тылавых аэрадромах Кабыльнікі (каля воз. Нарач), Слабада (каля 

п. Ула), каля в. Германавічы (недалёка ад г. Шаркаўшчына), каля в. Рымуці. 

У першыя дні ліпеня 334-я бамбардзіровачная дывізія (бад) зрабіла вельмі магутны налёт на 

станцыю Друя, тым самым дапамагла пяхотным падраздзяленням. Самалёты ТУ-2 разбурылі 

чыгуначны шлях, узнікла шмат пажараў. 8–10  ліпеня 1944 г. лётчыкі актыўна ўдзельнічалі ў баях ля 

м. Відзы, бамбілі пазіцыі ворага і знішчылі некалькі самалётаў. 7 ліпеня знішчальнікі 68-га авіяпалка 

ў ходзе паветранага бою збілі два самалёты ФВ-190, якія зваліліся ў воз. Дрысвяты. 14 ліпеня ў 

гэтым жа раёне 332-я штурмавая дывізія (шад) знішчыла камунікацыі ворага. За 15–16 ліпеня тут 

было збіта 4 самалёты праціўніка. 16 ліпеня самалёты 72-га знішчальнага авіяпалка накіраваліся на 

падтрымку сваіх войскаў у міжазёрную прастору ў раёне в. Жвірблі. Сустрэлі чатыры ФВ-190 і ў 

ходзе бою два з іх збілі. 

На працягу ўсяго перыяду вызваленчых баёў у краі лётчыкі 3-й паветранай арміі нанеслі 

значны ўрон праціўніку. Гэта дазволіла войскам І Прыбалтыйскага фронту больш эфектыўна і хутка 

здзейсніць пастаўленую перад імі задачу – выйсці да важнага стратэгічнага пункта Дзвінска, 

вызваліўшы пры гэтым шмат населеных пунктаў, у т. л. і на Браслаўшчыне. 

Аб мужнасці і гераізме салдат і афіцэраў у ходзе баёў на Браслаўшчыне сведчыць і такая 

акалічнасць. Шмат вайскоўцаў атрымалі за свае подзвігі ўзнагароды – ордэны і медалі, падзякі 

камандавання. Кулямётчык, старшы сяржант Куркін вызначыўся ў баі ля Браслава і атрымаў ордэн 

Чырвонага Сцяга. Сяржанта Шаўрова ўзнагародзілі медалём «За баявыя заслугі». Радавы  423-га 

палка 166-й стралковай дывізіі Васількоў быў прадстаўлены да ўзнагароды – ордэна Леніна. 

Праз Браслаўшчыну прайшлі шляхі будучых Герояў Савецкага Саюза радавога Р. Азімава, 

малодшага сяржанта І. П. Мядзведзева, старшыны А. І. Ісіпіна, разведчыка А. А. Аляксеева-

Бабічава. За мужнасць, праяўленую ў баях на тэрыторыі Шумілінскага, Бешанковіцкага і 



Браслаўскага раёнаў, ім было прысвоена гэта ганаровае званне. Разі Азімаў, стралок 1124-га палка 

ў складзе групы разведваў пазіцыі ворагаў у раёне Відзаў. Разведчыкі з боем уварваліся ў мястэчка. 

Адным з першых быў Азімаў. 

Лейтэнант Аляксееў 9 ліпеня з двумя разведчыкамі, выявіўшы вялікую колькасць танкаў і 

пяхоты каля м. Відзы, стральбой з кулямёта прымусіў групу немцаў адыйсці з падрыхтаванай 

пазіцыі. 

Старшына Ісіпін 6 ліпеня каля Відзаў імкліва заняў выгадную пазіцыю немцаў, выбіўшы іх 

адтуль. Дзякуючы яго рашучасці, наступаючыя змаглі без перашкод рухацца наперад. 

Маёру Жданаву А. М., капітану Валчкову І. М., сяржанту Зайцаву В. Л. за здзейсненыя 

подзвігі на зямлі Браслаўшчыны было прысвоена ганаровае званне Герояў Савецкага Саюза. 

…Неаднаразова А. М. Жданаў вылучаўся асабістай мужнасцю, майстэрствам кіравання 

батальёнам у баях пры прарыве моцнай абароны праціўніка каля Віцебска, пры штурме г. Полацка, 

за што і быў прадстаўлены да ордэнаў Чырвонага Сцяга і Аляксандра Неўскага І ст. У далейшым, у 

баях паўднёва-заходней г. Дзвінска Жданаў зноў праявіў сябе прыкладам самаахвярнасці і гераізму. 

14.7.1944 г. у раёне в. Бейнары немцы, сабраўшы значна пераўзыходзячыя сілы пяхоты на 

дадзеным участку, пры падтрымцы 9 танкаў і 4 самаходных гармат і цяжкай артылерыі, прарваўшы 

нашу абарону на стыку, акружылі батальён Жданава, прыціснулі яго да возера і спрабавалі 

знішчыць. Адначасова праціўнік павёў наступленне на 1-шы батальён і КП палка, маючы намер 

знішчыць полк па частках. 

Заняўшы кругавую абарону, маёр Жданаў некалькі гадзін паспяхова адбіваўся ад немцаў, 

скоўваючы іх сілы. Батальён падбіў і спаліў 3 танкі і 2 самаходныя гарматы, прымусіў астатнія 

адыйсці, знішчыў да 150 нямецкіх салдат і афіцэраў. Калі боепрыпасы былі на зыходзе, з надыходам 

цемры ён прыняў дзёрзкае рашэнне – ударам па флангу праціўніка, які атакаваў 1-шы батальён, 

сарваць задуму ворага, аблегчыць становішча 1-га батальёна і самім вырвацца з акружэння. 

Змабілізаваўшы і разлічыўшы сілы, паставіўшы перад камандзірамі рот задачу – рашучым кідком і 

ўдарам па флангу ўнёс паніку ў рады ворага, прарваў акружэнне і выйшаў да 1-га батальёна. У 

апошнія хвіліны гэтага бою, адбіваючыся гранатамі, маёр Жданаў быў смяротна паранены і, 

ўбачыўшы сігнальную ракету «задача выканана», паміраючы сказаў: «Зараз можна адпачыць, мы 

сумленна выканалі свой доўг перад Радзімай, – ідзіце!..». 

…Выключную мужнасць Валчкоў праявіў 14.7.1944 г. у баях за вышыню ў раёне в. Плюсы. 

Немцы пайшлі ў контратаку пры падтрымцы 3 танкаў. Група Валчкова стойка адбівала адну атаку за 

другой. У гэтым баі Валчкоў быў паранены ў галаву, але працягваў кіраваць боем. «Загінем, а не 

пасунемся ні на крок», – заклікаў сваіх байцоў камандзір і кінуў супрацьтанкавую гранату ў 

набліжаючыся танк, які адразу загарэўся. На працягу некалькіх гадзін Валчкоў утрымліваў вышыню, 

знішчыў не менш ста немцаў. Будучы другі раз паранены, застаўшыся з 5 байцамі, Валчкоў падняў 

іх у атаку. У гэтай сутычцы Валчкоў загінуў. 

Дзейнічаючы ў разведцы з 18 па 20 ліпеня 1944 г. паўночней воз. Дрысвяты з мэтай 

устанаўлення сіл праціўніка і яго сістэмы агню на пярэднім краі, у час вяртання група была выяўлена 

праціўнікам. Яна ў колькасці 7 чалавек уначы прыняла няроўны бой з ворагам. Тав. Зайцаў з 

аўтамата застрэліў 3 немцаў. Яго цяжка параніла. Аднак убачыўшы цяжкае становішча, ён кідкамі 

гранат знішчыў яшчэ 2 немцаў. З правага фланга яшчэ 3 салдат набліжаліся да Зайцава з намерам 

захапіць яго жывым. Убачыўшы гэта, тав. Зайцаў на адлегласці 1–2 м ад ворага зрывае кальцо 



гранаты. Падарваўшы сябе і трох немцаў, не даў магчымасці ўзяць сябе ў палон і садзейнічаў 

магчымасці ратунку астатнім фарсіраваць возера. 

У ходзе вызвалення Браслаўшчыны ад нямецка-фашысцкіх войскаў часці Чырвонай Арміі 

панеслі значныя людскія страты. Устаноўлена каля 2000 прозвішчаў загінуўшых салдат і афіцэраў. 

Пераглядаючы хроніку падзей, можна вылучыць найбольш жорсткія баі з вялікімі стратамі з боку 

Чырвонай Арміі. Пацвярджэннем таму штодзённыя баявыя данясенні і зводкі, а таксама спісы 

беззваротных страт афіцэрскага і салдацка-сяржанцкага саставу. З усіх падраздзяленняў Чырвонай 

Арміі, вызваляўшых наш край, найбольшыя людскія страты панесла 9-я гвардзейская стралковая 

дывізія (460 салдат і 55 афіцэраў), што вяла баі амаль ва ўсіх напружаных кропках процістаяння. 

Шмат асабовага саставу загінула ў складзе 154-й (248 салдат і 19 афіцэраў), 29-й (264 

салдаты і 21 афіцэр), 47-й (215 салдат і 30 афіцэраў), 51-й (154 салдаты і 30 афіцэраў), а таксама ў 

падраздзяленнях 166-й і 46-й гвардзейскіх стралковых дывізій. 

Вялікая колькасць вызваляўшых загінула ў наваколлях Відзаў, Карасіна, Браслава, Друі, 

Быстрамаўцаў, Баруноў, Плюсаў. Так, 9-я гвардзейская стралковая дывізія панесла 6 ліпеня 

значныя страты ў баі каля в. Шакуры. Ішло наступленне на Браслаў. Трэба было прарваць абарону 

праціўніка з усходняга боку. У баі загінула каля 50 чалавек. Тая ж дывізія страціла некалькі соцен 

салдат у баях каля вёсак Пустошка і Плюсы. Каля в. Яя на пераправе праз р. Друйка за адзін толькі 

дзень – 7 ліпеня – 473-ці полк 154-й стралковай дывізіі страціў 65 салдат і афіцэраў. У выніку баявых 

дзеянняў на падыходзе да г. Браслава ў злучэннях 166-й стралковай дывізіі загінула да 100 чалавек, 

прычым дакладную лічбу назваць нельга па прычыне адсутнасці звестак і немагчымасці іх здабыць. 

Палкі 47-й стралковай дывізіі у прамежку 11–18 ліпеня вялі жорсткія баі ў раёне вёсак 

Ганжышкі, Крукі, Павялішкі, Ілга. Як вынік і паказ цяжкага процістаяння – шмат загінуўшых. Такія ж 

паказчыкі і ў 29-й стралковай дывізіі, 90-й гвардзейскай стралковай дывізіі, 270-й стралковай дывізіі 

і іншых. Журнал баявых дзеянняў 51-й стралковай дывізіі на 13.7.1944 г. паказвае, што каля 

в. Карасіна ў гэты дзень загінула 38 і паранена 141 салдат. 

Акрамя непасрэдна баявых страт, шэраг салдатаў і афіцэраў памерла ад атрыманых ран у 

медыцынскіх установах. Медыка-санітарныя батальёны існавалі пры кожнай дывізіі. Звычайна яны 

арганізоўваліся ў тыле дывізіі на адлегласці 5–7 км ад лініі фронту. Палявыя шпіталі разгортваліся 

ў глыбіні вызваленай тэрыторыі. У іх атрымлівалі першую дапамогу цяжка параненыя перад 

адпраўкай у тылавыя шпіталі. На Браслаўшчыне найбольш буйныя шпіталі існавалі: 2227-мы 

хірургічны палявы перасовачны і 1431-шы сартавальны эвакуацыйны – в. Азяраўцы (15.7–

12.8.1944 г.), у в. Замошша (6–10.7.1944 г.), у в. Опса (14–20.7.1944 г., 25–30.7.1944 г.), у 

в. Ахрэмаўцы (15–20.7.1944 г.), у в. Бердзякшне (20.7–1.8.1944 г.), у в. Альгердава, Пузевічы і 

Самавольны. Пры шпіталях ствараліся вайсковыя могілкі. 

На правядзенне пахавання і ўшанаванне памяці загінуўшых салдат кожнай дывізіі 

прыдавалася пахавальная каманда, якая пасля кожнага бою праводзіла пахаванне загінуўшых у 

адзіночных альбо брацкіх магілах. Найчасцей хавалі вайскоўцаў на месцах прыдатных для 

тапаграфічнай прывязкі – скрыжаваннях дарог, адзіночных выспах, берагах рэк і г. д. На магіле 

ставілася піраміда з зоркай і надпісам са звесткамі аб пахаваным. Існавалі выпадкі пахаванняў на 

грамадзянскіх могілках, як, напрыклад, у Браславе, в. Коханішкі, Лушнева, Струнеўшчына. Аднак 

далёка не ўсе загінуўшыя ў баях былі належным чынам пахаваныя, не ўсюды былі пастаўлены 

помнікі, што вельмі замінала пры перапахаванні праху ў брацкія магілы ў пасляваенныя гады. Радкі 



з загада часцям 154-й стралковай дывізіі ад 6.7.1944 г. таму пацвярджэнне: «Улік страт 510-га і 473-

га палкоў нездавальняючы, кнігі пахаванняў маюцца, але запісы ў іх робяцца ад выпадку да 

выпадку… Каманды пахаванняў бяздзейнічаюць. У 510-м стралковым палку пахаванні робяцца не 

на палкавых могілках. Усё гэта кажа пра тое, што камандзіры палкоў не ўлічылі ўрокаў у раёне в. Яя, 

дзе засталося непахаванымі болей за 30 чалавек». 

У канцы 40-х гадоў паўсюдна на Беларусі ў цэнтрах гарадоў і пасёлкаў былі аформлены 

адзіныя комплексы – брацкія магілы з устанаўленнем помнікаў. На жаль, на Браслаўшчыне справу 

гэтую правялі дрэнна і ўвогуле не скончылі. Фармальны, не адпавядаючы інструкцыям і здароваму 

сэнсу падыход зрабіў сваю справу – не ўсе магілы былі перанесены, не былі складзены спісы. Зараз 

вядома каля 3000 загінуўшых, а на плітах помнікаў высечана толькі 1358 прозвішчаў. Паўстае 

пытанне, як быць з астатнімі? 

У выніку пошукаў у розныя часы было выяўлена некалькі адзіночных і групавых пахаванняў 

у вёсках Струнеўшчына, Какоўшчына, Азяраўцы, Заеленцы. Таму выраз – вайна не скончылася да 

той пары, пакуль не выяўлены і не пахаваны апошні салдат, – актуальны для Браслаўшчыны і ў 

нашы дні. 

А. Панцялейка, 

навуковы супрацоўнік музея 

ХРОНІКА ВЫЗВАЛЕННЯ 

З БАЯВОГА ДАНЯСЕННЯ ШТАБА 166 СТРАЛКОВАЙ ДЫВІЗІІ 3.7.1944. 11.00 

…423-ці стралковы полк, акружыўшы і знішчыўшы групоўку праціўніка ў раёне м. Новы 

Пагост, праследаваў адыходзячыя разбітыя невялікія групы праціўніка, не сустракаючы значнага 

супраціўлення і да 3 гадзін 30 мінут 3 ліпеня 1944 г. дасягнуў і змяў абарону ў раёне вёсак Паддубнікі, 

Хлебаўшчына, Масцінка, Шаўляны, выслаўшы перадавы атрад у раён Спаруны, Мацешы. Полк 

вядзе разведку праціўніка і службу аховы. 

735-ты стралковы полк, здзейсніўшы марш, не сустракаючы значнага супраціўлення 

праціўніка, да 23 гадзін 2 ліпеня 1944 г. дасягнуў і заняў абарону каля Рысевічаў, Падобаў, Ёдаў, 

выслаўшы перадавы атрад у раён в. Давяты. 

Цэнтральны архіў МА Расійскай Федэрацыі ў Падольску 

(у далейшым Архіў у Падольску) 

Ф. 1406, Воп. 1, Спр. 12, Арк. 7. 8 

 

З БАЯВОГА ДАНЯСЕННЯ ШТАБА 6 ГВАРДЗЕЙСКАЙ АРМІІ КАМАНДУЮЧАМУ ВОЙСКАМІ 

І ПРЫБАЛТЫЙСКАГА ФРОНТА. 3.7.1944. 21.00 

…Войскі 6-й гвардзейскай арміі на працягу сутак працягвалі наступальныя дзеянні на 

ранейшых накірунках і да 19 гадзін авалодалі рубяжом: 

…2-гі гвардзейскі стралковы корпус, часткай сіл 166-й стралковай дывізіі, акружыўшы да 

батальёна пяхоты, часткова яго знішчыў, часткова ўзяў у палон. Да 24 гадзін 2 ліпеня корпус 

авалодаў м. Новы Пагост і, праследуючы адыходзячага праціўніка, да 19 гадзін авалодаў рубяжом: 

166-я стралковая дывізія – Інава, Рудава, Гірдзюшы, 46-я гвардзейская стралковая дывізія – 

Арэхаўка, Лубянка, Сухаборац, 9-я гвардзейская стралковая дывізія – канцэнтруецца ў м. Новы 

Пагост. 

Архіў у Падольску  

Ф. 335, Воп. 5113, Спр. 354, Арк. 218 

 

З ЖУРНАЛА БАЯВЫХ ДЗЕЯННЯЎ 46 ГВАРДЗЕЙСКАЙ СТРАЛКОВАЙ ДЫВІЗІІ ЗА ЛІПЕНЬ 

1944 г. 

3 ліпеня 1944 г. 

Праціўнік працягвае супраціўленне і адыходзіць на Дзвінск. Яго авіяцыя Ю-87 бамбардзіруе 

міжазёрныя абшары. Дывізія дзейнічае ў партызанскім краі. У 10 гадзін, выйшаўшы з тэрыторыі 

Шаркаўшчынскага раёна, пачала наступленне на Опсу з задачай выйсці на рубеж Опса – Казяны, 

перарэзаць чыгунку Друя – Дукшты. 141-шы полк выступіў па маршруце Замошша – Опса і да 14 

гадзін перадавым атрадам авалодаў Опсай. 135-ты полк да 18 гадзін знаходзіўся на рубяжы 

Мілюнцы – Вайнюнцы. Камандзір дывізіі з перадавым атрадам 141-га палка ў складзе роты 

кулямётчыкаў першымі ўварваліся ў Опсу і ўтрымлівалі пункт да падыходу асноўных сіл. 

Архіў у Падольску  

Ф. 1151, Воп. 1, Спр. 46, Арк. 17 

 



З БАЯВОГА ДАНЯСЕННЯ ШТАБА 6 ГВАРДЗЕЙСКАЙ АРМІІ КАМАНДУЮЧАМУ ВОЙСКАМІ 

І ПРЫБАЛТЫЙСКАГА ФРОНТА АД 5.7.1944 г. 

…166-я стралковая дывізія на працягу сутак вядзе бой з контратакуючай пяхотай і танкамі 

праціўніка, утрымлівае і ўмацоўвае рубеж Зазоны – Зарачча – Пяткунішкі. 

46-я гвардзейская стралковая дывізія асноўнымі сіламі размясцілася на мяжы Опса – 

Вайнюнцы – Богіна – Казяны, маючы па аднаму батальёну ў м. Дрысвяты і Відзы. У другой палове 

дня часці дывізіі вядуць напружаныя баі ў раёне м. Дрысвяты і м. Відзы. 

 

З ЖУРНАЛА БАЯВЫХ ДЗЕЯННЯЎ 46 ГВАРДЗЕЙСКАЙ СТРАЛКОВАЙ ДЫВІЗІІ АД 

5.7.1944 г. 

46-я гвардзейская стралковая дывізія абараняецца на фронце Майшулі – Опса – Мурмішкі – 

Стаўрова. Праціўнік пры падтрымцы 10 танкаў, артмінамётных батарэй перайшоў у контратаку і 

пасля жорсткага бою авалодаў н. п. Станкавічы, Дрысвяты, Уладзіслава. Батальён 139-га 

гвардзейскага стралковага палка на працягу ночы адбіваў атакі, утрымліваючы Відзы. Праціўнік 

двума батальёнамі з 18 танкамі заняў г. Відзы, але страціў 7 танкаў і да 200 салдат. Камандзір дывізіі 

вырашыў трывала ўтрымліваць межы, выматаць і разладзіць праціўніка. 

 

З ЖУРНАЛА БАЯВЫХ ДЗЕЯННЯЎ ЗА ЛІПЕНЬ 1944 ГОДА 334 СТРАЛКОВАЙ ДЫВІЗІІ. 

…7.7.1944 г. З ранку дывізія перайшла да часовай абароны і заняла паласу фл. Відзы – 

Альбрэхтоўскія – Дацішкі – Трычуны. Праціўнік перад фронтам 1124-га палка за суткі вёў кулямётны 

агонь і артмінамётны абстрэл. Страты дывізіі: забіта 44, паранена 78 чалавек. 

Архіў у Падольску. 

Ф. 1648, Воп. 1, Спр. 177, Арк. 2–5. 

 

З ЖУРНАЛА БАЯВЫХ ДЗЕЯННЯЎ ЗА ЛІПЕНЬ 1944 ГОДА 29 СТРАЛКОВАЙ ДЫВІЗІІ. 

7.7.1944 г. Праціўнік вядзе няспынныя контратакі, спрабуе замацавацца на заходнім беразе 

ракі Друйка. Часці дывізіі ў 21 гадзіну пачнуць наступленне ў агульным напрамку м. Краслава. За 

суткі знішчана да 200 салдат і афіцэраў. 

Архіў у Падольску. 

Ф. 29, Воп. 1, Спр. 5, Арк. 27–28. 

 

ВЫПІСКА З БАЯВОГА ДАНЯСЕННЯ ШТАБА 154 СТРАЛКОВАЙ ДЫВІЗІІ ад 7.7.1944 ГОДА 

Праціўнік аказаў супраціўленне на мяжы лесу на захад ад ракі Друйка. Дывізія вядзе баі на 

межах: 

473-ці полк: ЯЯ – Сасноўка. 

437-мы полк: падыйшоў да ракі Друйка на мяжы Качэргі – Бернатоўшчына – Друйск, 

рыхтуецца да фарсіравання. 

Архіў у Падольску. 

Ф. 13–85, Воп. 1, Спр. 17, Арк. 93–122. 

 

З БАЯВОГА ДАНЯСЕННЯ ШТАБА 6 ГВАРДЗЕЙСКАЙ АРМІІ АД 9.7.1944 г. 19-00. 



Войскі арміі да 18 гадзін авалодалі рубяжамі: 22-гі гвардзейскі стралковы корпус: Мяжаны – 

Герчаны – Лушнева. Адбіваючы контратакі праціўніка, падраздзяленні вядуць баі за Плікішкі, 

Сарокіна, Мазурышкі. 

2-гі гвардзейскі стралковы корпус: Едагалі – Гайлеўшчына – фл. Каркліна. 

Архіў у Падольску. 

Ф. 335, Воп. 5113, Спр. 354, Арк. 245. 

 

З ЖУРНАЛА БАЯВЫХ ДЗЕЯННЯЎ 46 ГВАРДЗЕЙСКАЙ СТРАЛКОВАЙ ДЫВІЗІІ ЗА ЛІПЕНЬ 

1944 г. 

9.7.1944 г. Праціўнік абараняецца на мяжы – бераг р. Дрысвяціца. Авіяцыя бамбіла парадкі 

дывізіі. Захоплены ў палон лётчык, які выкінуўся з парашутам з самалёта ФВ-190. Часці дывізіі 

прарвалі абарону праціўніка на заходнім беразе р. Дрысвяціца і выйшлі на тэрыторыю Літвы. 

Архіў у Падольску. 

Ф. 1151, Воп. 1, Спр. 56, Арк. 17–20. 

 

З ЖУРНАЛА БАЯВЫХ ДЗЕЯННЯЎ 18 ГВАРДЗЕЙСКАГА СТРАЛКОВАГА ПАЛКА ЗА 

ЛІПЕНЬ 1944 г. 

…9.7.1944 г. Полк змог нязначна прасунуцца і выбіць праціўніка з лесу на паўднёвы захад ад 

в. Заеленцы… У баі за безыменную вышыню (на захад ад в. Жвірблі) полк тры разы атакаваў, але 

моцны агонь кулямётаў і мінамётаў, артылерыі не даваў поспехаў. Толькі пасля стараннай 

падрыхтоўкі падраздзяленні прабілі брэш і паглыбіліся ў абарону праціўніка. 

Архіў у Падольску. 

Ф. 18-га гвардзейскага стралковага палка, Воп. 143054, Спр. 15, Арк. 171. 

 

З ЖУРНАЛА БАЯВЫХ ДЗЕЯННЯЎ 29 СТРАЛКОВАЙ ДЫВІЗІІ ЗА ЛІПЕНЬ 1944 г. 

14.7.1944 г. На ўчастку абароны 302-га стралковага палка праціўнік паступова адыходзіў. У 

15 гадзін немцы атакавалі сілай да 2 батальёнаў пры падтрымцы 14 самаходных гармат і танкаў… 

уклініліся паміж 9-й гвардзейскай стралковай дывізіяй і 106-м стралковым палком і акружылі гай, што 

ля вёскі Раўгішкі. Танкамі выбілі 106-ты полк. 

302-гі стралковы полк заняў в. Мар’янполе. 128-мы стралковы полк аддаў свой участак 46-й 

мотабрыгадзе і сканцэнтраваўся ў лесе на захад ад Дубінава. 

Архіў у Падольску. 

Ф. 29-й стралковай дывізіі, Воп. 1, Спр. 5, Арк. 30. 

 

З ЖУРНАЛА БАЯВЫХ ДЗЕЯННЯЎ 51 СТРАЛКОВАЙ ДЫВІЗІІ ЗА ЛІПЕНЬ 1944 г. 

15.7.1944 г. У 19 гадзін пасля працяглай артпадрыхтоўкі праціўнік перайшоў у атаку сілай да 

100 салдат і 3 танкаў у напрамку Дальнарэчча. Другая група такой самай сілы атакавала ў напрамку 

на Карасіна. Пасля безвыніковай атакі праціўнік «падкінуў» да 300 салдат з 18 танкамі і паўторнымі 

атакамі прарваў абарону 287-га палка, пацясніў яго і авалодаў Дальнарэччам. За 15.7.1944 г. 

праціўнік авалодаў н. п. Анісімовічы, Бейнары, Дальнарэчча і вышынёй 173,3. Адсунуты 348-мы 

стралковы полк. У 287-м стралковым палку забіты камандзір другога батальёна маёр Жданаў, 

паранены капітан Мяцеліца. 



Архіў у Падольску. 

Ф. 51-й стралковай  

 


